
Ed. 95. Frumvarp tillaga [88. mál]
um starfsmannaráðningar ríkisins.

Flm.: Ragnar Arnalds.

1. gr.
Lög þessi taka til hvers manns sem er ráðinn, settur eða skipaður í þjónustu ríkisins með

föstum launum meðan hann gegnir starfanum, enda verði starf hans talið aðalstarf. Ákvæði í
lögum, sem öðru vísi mæla um einstaka flokka starfsmanna, skulu haldast.

Verði ágreiningur um hvort starfsmaður skuli sæta ákvæðum laga þessara skal
fjármálaráðherra skera úr. Vilji starfsmaður ekki una úrskurði ráðherra getur hann borið
málið undir dömstöla og skal það mál höfðað á hendur fjármálaráðherra sem fer með
fyrirsvar ríkisins í þessum málum.

2. gr.
Skipun í stöðu ber að meta svo að starfsmaðurinn skuli gegna stöðunni þar til eitthvert

eftirtalinna atriða kemur til:
1. að hann brýtur af sér í starfi svo að honum beri að víkja úr því;
2. að hann fullnægir ekki ákvæðum 3. gr. laga nr. 38/1954;
3. að hann fær lausn samkvæmt eigin ósk;
4. að hann hefur náð hámarksaldri starfsmanna ríkisins, sbr. 13. gr. laga nr. 38/1954;
5. að hann flyst í aðra stöðu hjá ríkinu;
6. að skipunartími hans samkvæmt tímabundnu skipunarbréfi er útrunninn;
7. að staða hans er lögð niður, sbr. 14. gr. laga nr. 38/1954.

3. gr.
Að jafnaði skal skipa tímabundið í allar stöður forstöðumanna atvinnufyrirtækja ríkisins

og ríkisstofnana. Ráðherra ákveður í hverjar aðrar stöður, sem undir ráðuneyti hans heyra,
skuli skipað tímabundið.

Ráðherra getur ákveðið með reglugerð að forstöðumaður ríkisstofnunar skuli kosinn úr
hópi tiltekinna starfsmanna stofnunarinnar. Sömu menn skulu hafa kjörgengi og kosninga-
rétt.

Ákvæði greinar þessarar gilda ekki um biskup landsins eða aðra starfsmenn þjóðkirkj-
unnar.

4. gr.
Sé sá háttur viðhafður sem mælt er fyrir í 3. gr. skal skipað eða kosið í stöðu til minnst

þriggja ára en mest sex ára. Almennt er endurskipun eða endurkosning heimil einu sinni.
Undantekningu má gera frá ákvæðum 1. mgr. sæki enginn um stöðu samkvæmt

auglýsingu eða staða er bundin stað þar sem erfitt er um örar mannabreytingar.
Þegar skipunartími er útrunninn skal staða auglýst.

5. gr.
Setja má mann í þau embætti sem jafnan skal skipa í. Setning skal vera til ákveðins tíma,

þó eigi lengur en tvö ár. Ráðherra skal auglýsa stöðu sé fyrirsjáanlegt að setja þarf í hana
lengur en eitt ár.

6. gr.
Ráðning manns til starfa hjá ríkinu skal vera með tvennum hætti.

1. Ráðning til ákveðins tíma sem ekki skal vera lengri en tvö ár.
2. Ráðning til óákveðins tíma með gagnkvæmum uppsagnarfresti. Uppsagnarfrestur skal

vera þrír mánuðir.

7. gr.
Sá sem áður hefur verið ráðinn ótímabundið í þjónustu ríkisins skal ganga inn í sína fyrri

stöðu þegar tímabundinni skipun lýkur vegna þess að tíminn er útrunninn eða skipun lýkur á
annan hátt sem honum verður ekki kennt um. Hann skal þá njóta sömu launakjara og hefði
hann sinnt upphaflegu stöðunni óslitið.

Sá sem lætur af stöðu eftir tímabundna skipun og var ekki áður í stöðu hjá ríkinu á rétt á
starfi í þjónustu ríkisins og skal njóta launakjara eins og hefði hann frá upphafi gegnt því
starfi.

8. gr.
Lög þessi öðlast þegar gildi.

Ákvæði til bráðabirgða.

Á næstu tólf árum og eftir nánari ákvörðun viðkomandi ráðherra skal auglýsa að nýju
allar stöður forstöðumanna stofnana þar sem svo stendur á að forstöðumaður hefur gegnt
stöðunni samfleytt lengur en tólf ár.

Nú sækir sá um stöðu sem henni hefur gegnt og má þá skipa hann, setja eða ráða aftur í
starfið einu sinni, þ. e. til sex ára að hámarki, ef sérstaklega stendur á.

Sá sem ráðinn er til óákveðins tíma eða settur eða skipaður fyrir gildistöku þessara laga
en lætur af starfi vegna ákvæða þessarar greinar á rétt til áframhaldandi starfa í þjónustu
ríkisins með óbreyttum föstum launum, sbr. 20. gr. 1. nr. 33 17. júní 1944 um stjórnarskrá
lýðveldisins.

Greinargerð.
Meginefni og helsta nýmæli þessa frumvarps felst í 3. og 4. gr. þess þar sem ákveðið er

að skipa skuli að jafnaði tímabundið í allar stöður forstöðumanna atvinnufyrirtækja ríkisins
og ríkisstofnana, hugsanlega að undangenginni kosningu meðal samstarfsmanna. Gert er
ráð fyrir að starfstími sé hverju sinni fjögur til sex ár samkvæmt nánari ákvörðun ráðherra í
reglugerð, en endurskipun eða endurkosning sé heimil einu sinni. Sama gildi um aðrar
mikilvægar stöður eftir nánari ákvörðun viðkomandi ráðherra.

Jafnframt eru með frumvarpi þessu, ef að lögum verður, settar skýrar reglur um
starfsmannaráðningu ríkisins almennt, hvort heldur um er að ræða ráðningu, setningu eða
skipun, en ákvæði um þetta efni í 1. nr. 38/1954, um réttindi og skyldur opinberra
starfsmanna, eru ófullnægjandi og hvorki nægilega skýr né sveigjanleg.

Flutningsmaður þessa frumvarps flutti frumvarp veturinn 1977 um endurnýjun í stöðum
forstöðumanna ríkisstofnana, en frumvarpið náði þá ekki fram að ganga. Í frumvarpinu var
ráð fyrir því gert að forstöðumenn ríkisstofnana væru skipaðir, settir eða ráðnir til 6 ára í
senn og almennt yrði stuðlað að endurnýjun í þessum stöðum þegar sami maður hefði gegnt
því 12 ár eða lengur.

Í samþykktum þeim, sem fyrri ríkisstjórn gerði haustið 1982 í tengslum við setningu
bráðabirgðalaga um efnahagsmál, nr. 79/1982, var m. a. tekið fram:

"Undirbúin verði löggjöf um að stjórnendur ríkisstofnana, ráðuneyta og ríkisbanka
verði framvegis ráðnir til fimm ára í senn."

Þá hafði einmitt verið unnið í fjármálaráðuneyti um nokkurt skeið að frumvarpi um
þetta efni, og var stefnt að því að fella ný ákvæði um tímabundna ráðningu forstöðumanna
ríkisstofnana inn í endurskoðuð ákvæði um starfsmannaráðningar almennt. Frumvarp þessa
efnis var lagt fram og kynnt í ríkisstjórn nokkrum sinnum á seinastliðnum vetri og naut þá
óumdeilanlega mikils stuðnings en hlaut þó ekki afgreiðslu þar og var því ekki lagt fram á
Alþingi. Frumvarp þetta er nú lagt fram nær óbreytt með hliðsjón af því að á lista
ríkisstjórnarinnar yfir mál, sem hún hyggst flytja á þessu þingi, er mál þetta ekki að finna.

Í greinargerð frumvarpsins, sem flutt var veturinn 1977, sagði m. a.:
"Frumvarp þetta er flutt í þeim tilgangi að stuðla að hæfilegri endurnýjun og

mannaskiptum í ríkiskerfinu ... Hvergi er jafnbrýnt að forðast stöðnun og kyrrstöðu og í
starfi forstöðumanns stofnunar. Þess vegna þarf sérstaklega að opna leið til að endurmeta
skipan þessara embætta öðru hvoru."

Þessar röksemdir eru enn í fullu gildi og verður nú vikið að einstökum greinum
frumvarpsins:

Um 1. gr.
Grein þessi er að meginefni í samræmi við ákvæði 1. gr. laga nr. 38/1954, um réttindi og

skyldur starfsmanna ríkisins, en ekki var talin ástæða til að fella þá grein úr gildi.

Um 2. gr.
Grein þessi er samhljóða 4. gr. laga nr. 38/1954, en ekki var talin ástæða til að fella hana

niður eins og málum er háttað.
Um 3. og 4. gr.

Í 1. mgr. 3. gr. er ákveðið að skipa skuli tímabundið í allar stöður forstöðumanna
atvinnufyrirtækja ríkisins og ríkisstofnana. Segja má að slíkt hafi verið heimilt að því er
forstjóra atvinnufyrirtækja varðar, sbr. 2. msl. 1. mgr. 1. gr. laga nr. 38/1954, en því ákvæði
mun mjög lítið hafa verið beitt. Hér er það gert að aðalreglu að slíkir menn skuli skipaðir til
fyrirfram ákveðins tíma. Þetta er nýmæli. Hér undir munu falla fjölmargir starfsmenn sem
nú hafa æviráðningu. Rísi deilur um hvaða embætti eða embættismenn falli hér undir skal

fjármálaráðherra skera úr en bera má úrskurð hans undir almenna dómstóla, sbr. 2. mgr. 1.
gr. frumvarpsins.

Í 2. mgr. 3. gr. er hverjum ráðherra heimilað á sínu starfssviði að ákveða að
forstöðumaður ríkisstofnunar sé kosinn af starfsmönnum stofnunarinnar. Setja skal hann
um þetta reglugerð svo og nánari reglur um kosningarétt, kjörgengi og kosningaframkvæmd
ef til kemur.

Í 3. mgr. 3. gr. er tekið fram að reglur þessar gildi ekki um biskup og aðra starfsmenn
þjóðkirkjunnar, en þessir menn eru flestir nú þegar kjörnir til starfa og þjóðkirkjan nýtur að
ýmsu leyti sérstöðu.

Í 4. gr. er ákveðið að starfstími þess, sem skipaður er eða kosinn til ákveðins tíma, skuli
vera fjögur til sex ár. Að skipunartíma liðnum megi endurskipa eða endurkjósa mann einu
sinni þannig að lengsti starfstími í sama embætti getur orðið tólf ár.

Um 5. gr.
Vantað hefur lagaákvæði um setningu manna í störf. Er lagt til að setning verði alltaf til

ákveðins tíma og ekki lengur en í tvö ár. Þá er boðið að slíkar stöður skuli auglýstar ef
fyrirsjáanlegt er að setning komi til með að vara lengur en í eitt ár. ÞÓ er undantekning
heimiluð þegar sérstaklega stendur á.

Um 6.-8. gr.
Greinarnar þarfnast ekki skýringa.

